
ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ
ᐅᑯᓄᖓ
ᑐᓴᒐᒃᓴᐃᑦ: 




ᐋᖅᑭᒃᑕᐅᔪᑦ: X
ᐱᔾᔪᑕᐅᔪᖅ: ᓴᓪᓖᑦ (SHI) ᑐᑐᖏᓐᓂᑦ ᐊᐅᓚᑦᓯᓂᕐᒧᑦ 
ᐱᓕᕆᐊᖑᓂᑯᑦ:  

· ᓴᓪᓖᑦ ᑐᑐᖏᑦ ᐅᓄᕈᓐᓃᖅᐹᓪᓕᖅᓯᒪᔪᑦ ᐱᒋᐊᖅᓱᓂ ᔫᓂ 2003, ᐊᒻᒪᓗ ᔫᓂ 2011-ᒥ ᐅᓄᕈᓐᓃᖅᐹᓪᓕᖅᓯᒪᔪᑦ ᖃᑦᓯᐅᓂᖏᓐᓂᑦ ᐃᑲᔪᕈᓐᓇᖏᓐᓂᕐᒥᑦ ᓇᓚᐅᑦᓵᖅᑕᐅᓯᒪᔪᓂᑦ ᐱᓯᒪᑦᓯᓂᕐᒥᑦ ᐊᖑᓇᓱᓐᓂᕐᒥᑦ. 
· ᐱᔾᔪᑎᒋᔭᐅᔪᖅ ᐅᓄᕈᓐᓃᖅᐹᓪᓕᖅᓯᒪᓂᖏᓐᓄᑦ ᕿᑐᕐᖏᐅᕈᓐᓇᓂᕐᒧᑦ ᐋᓐᓂᐊᓇᕐᒧᑦ ᑕᐃᔭᐅᔪᒥᑦ ᐃᒪᕆᑦᑐᒥᑦ. ᑖᓐᓇ ᐋᓐᓂᐊᓇᖅ ᐱᔾᔪᑕᐅᓲᖅ ᕿᑐᖏᐅᕈᓐᓇᓂᕐᒧᑦ ᐅᓄᕈᓐᓃᖅᑎᑦᓯᓂᕐᒥᑦ ᑐᑦᑐᐃᑦ ᖃᑦᓯᐅᓂᖏᓐᓂᑦ, ᐊᑲᐅᖏᑦᑐᒥᑦ ᐊᑦᑐᐃᓯᒪᓂᕐᒥᑦ ᓄᕐᕋᓕᐅᕐᓂᖏᓐᓂᑦ ᐊᕐᓇᕐᓗᐃᑦ ᖃᐸᓕᐅᕐᓂᕐᒥᓪᓗ ᕿᑐᕐᖏᐅᓂᖏᓐᓂᑦ ᐊᖑᓴᓪᓗᐃᑦ ᐃᔾᔪᖏᓐᓂᑦ ᑕᖏᖏᑦ ᓱᕋᑦᑎᓪᓗᒋᑦ. 
· ᐋᓐᓂᐊᕐᓇᕐᒧᑦ ᐱᔾᔪᑕᐅᔪᕆᔭᐅᔪᖅ ᐅᓄᕈᓐᓃᖅᐹᓪᓕᖅᓯᒪᓂᖏᓐᓄᑦ, ᓄᓇᕗᑦ ᐃᓗᐊᓂᑦ ᓂᐅᕕᐊᑦᓴᖃᖃᑦᑕᕐᓂᖅ ᑐᑦᑐᐃᑦ ᓂᕿᖏᓐᓂᑦ ᓴᓪᓖᑦ ᑐᑐᖏᓐᓂᑦ ᕿᑭᖅᑖᓗᒻᒥᑦ ᓄᓇᓕᓐᓄᑦ ᐅᓄᖅᓯᓯᒪᓪᓚᕆᒻᒪᑕ ᐅᓄᕈᓐᓃᖅᐹᓪᓕᑎᑦᓯᓂᕐᒥᑦ 2010-ᒥ ᐊᒻᒪᓗ 2011. 

· ᓴᖅᑭᑎᑦᓯᓂᕐᒥᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᐃᑲᔪᓚᐅᖅᑐᖅ ᐊᐅᓚᑦᓯᓂᕐᒥᑦ ᑖᑦᓱᒪᖓ ᓄᓇᔪᑦ ᐃᓗᐊᓂᑦ ᓂᐅᕕᐊᑦᓴᖃᖃᑦᑕᓂᕐᒥᑦ, ᐃᑲᔪᖅᓯᓯᒪᔪᖅ ᐋᖅᑭᒪᑎᑦᓯᓂᕐᒥᑦ ᖃᑦᓯᐅᓂᖏᓐᓂᑦ.  
· ᐊᐅᓚᑦᓯᓂᕐᒧᑦ ᖃᓄᐃᓕᐅᕐᓂᐅᔪᑦ ᑲᔪᓯᓂᖃᑦᓯᐊᖅᓯᒪᔪᖅ ᒫᓐᓇᒧᑦ ᑭᓯᐊᓂ ᐱᓕᕆᖃᑎᒌᑦᑐᓕᒫᑦ ᐃᓱᒫᓘᑎᖃᖅᑐᑦ ᓇᓂᓯᒍᓐᓇᓂᕐᒥᑦ ᐊᐅᓚᑦᓯᒍᓐᓇᓂᕐᒧᑦ ᓄᓇᕗᑦ ᐃᓗᐊᓂᑦ ᓂᐅᕕᐊᑦᓴᖃᖃᑦᑕᓂᕐᒧᑦ ᑐᑦᑐᐃᑦ ᓂᕿᖏᓐᓂᑦ ᑐᑦᑐᖃᐃᓐᓇᖁᓂᐊᕈᑦᑎᒍ ᓯᕗᓂᑦᓴᑎᓐᓂᑦ.  

ᒫᓐᓇᐅᔪᖅ ᖃᓄᐃᓕᖓᓂᖓ 
· ᓴᓪᓖᑦ ᑐᑐᖏᑦ ᖃᑦᓯᐅᓂᖏᑦ ᐅᓄᖅᓯᓯᒪᔪᑦ ᓇᓚᐅᑦᓵᖅᑕᐅᓯᒪᓂᖏᓐᓄᑦ 7,287 ᑐᑦᑐᐃᑦ ᒪᐃ 2013-ᒥ ᐅᕗᖓᓄᑦ 12,297 ᑐᑦᑐᐃᑦ ᒪᐃ 2015-ᒥ.
· ᑕᒪᒃᑮᒃ ᐊᕙᑎᓕᕆᔨᒃᑯᑦ (DOE) ᓴᓪᓖᓪᓗ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ (HTO) ᓱᓕᔪᖅᓴᖅᑐᑦ ᑖᓐᓇ ᐅᓄᖅᓯᓯᒪᓂᖅ ᐃᓚᒋᔭᐅᓂᖓᓄᑦ ᓅᖃᑦᑕᕐᓂᐅᔪᒧᑦ ᖃᐅᔨᔭᐅᓯᒪᔪᓄᑦ ᓴᓪᓖᑦ ᐊᖑᓇᓱᑦᑎᖏᓐᓄᑦ ᐅᑭᐅᒃᑯᑦ 2013-2014 ᓄᓇᕐᐸᓯᖓᓂᑦ ᓄᓇᕗᒻᒥᑦ. 
· ᐊᕙᑎᓕᕆᔨᒃᑯᑦ ᒫᓐᓇ ᖃᐅᔨᓴᖅᑐᑦ ᓯᕗᓕᖅᓲᑎᖏᓐᓂᑦ ᒫᓐᓇᓕᓵᓂᑦ ᖃᐅᔨᓴᕋᕐᓴᓂᑦ ᓅᓚᐅᖅᑎᓐᓇᒋᑦ ᖃᐅᔨᓴᕋᑦᓴᓂᑦ ᓇᓗᓇᐃᖅᓯᒐᓱᐊᕐᓂᕐᒥᑦ ᓅᖃᑦᑕᕐᓂᐅᔪᓂᑦ.
· ᐊᒻᒪᓗᑦᑕᐅᖅ ᑕᒪᒃᑮᒃ ᓴᓪᓖᑦ ᐊᖑᓇᓱᑦᑎᖏᑦ ᐊᕙᑎᓕᕆᔨᒃᑯᓪᓗ ᖃᐅᔨᓴᖅᑎᖏᑦ ᖃᐅᔨᓯᒪᓂᕐᒥᑦ ᐅᓄᖅᓯᓂᖏᓐᓂᑦ ᓄᕐᕋᐃᑦ ᑕᑯᓐᓇᖅᑕᐅᓂᖏᓐᓄᑦ ᐊᑯᕐᖓᓂᑦ 2012/2013 ᐊᖑᓇᓱᓐᓂᕐᒥᑦ ᒫᓐᓇᐅᔪᕐᓗ ᐅᓄᖅᓯᓂᖏᓐᓄᑦ ᓄᕐᕋᓕᐅᓂᕆᔭᖏᓐᓇᑦ ᑕᐃᑰᓇᑦᓴᐃᓐᓇᖅ.
ᐅᖃᖃᑎᖃᕐᓂᖅ
· ᖃᐅᔨᓴᖅᑕᐅᓂᖓᓄᑦ ᒫᓐᓇᐅᔪᖅ ᑐᓴᖅᑕᐅᔾᔪᑎᑦᓴᐅᓯᒪᔪᓄᓪᓗ ᐊᐅᓚᑦᓯᓂᕐᒧᑦ ᑲᑎᒪᓂᖃᖅᑎᓪᓗᒋᑦ ᐊᑯᕐᖓᓐᓂᑦ ᓴᓪᓖᑦ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᐊᕙᑎᓕᕆᔨᒃᑯᓪᓗ ᐊᕕᑦᑐᖅᓯᒪᔪᓂᑦ ᐆᒪᔪᓕᕆᓂᕐᒧᑦ ᐃᖅᑲᓇᐃᔭᖅᑎᖏᑦ, ᐊᖏᖃᑎᒌᓐᓂᖅᑕᖃᔪᔪᖅ ᐅᓄᖅᓯᑎᑦᓯᓂᕐᒧᑦ ᒫᓐᓇᐅᔪᖅ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ. 
· ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᐃᑲᔪᖅᑐᓚᐅᖅᑐᑦ ᐱᖁᔨᕗᖔᕈᑎᒥᑦ ᐅᓄᖅᓯᑎᑦᓯᓂᕐᒥᑦ ᑲᑎᓪᓗᒋ ᐊᖑᓇᓱᒃᑕᐅᔪᓐᓇᖅᑐᑦ 1,600−ᒧ ᑐᑦᑐᐃᑦ: 1,500 ᐊᕕᑦᑐᖅᑕᐅᓂᐊᖅᑐᑦ ᓄᓇᓕᓐᓂᑦ (ᐱᖓᓲᔪᖅᑐᓂᑦ ᐊᑐᓂᑦ ᐃᓪᓗᐃᑦ) ᐊᒻᒪᓗᒃᑲᓐᓂᖅ 100 ᓴᓂᖅᕙᖅᑕᐅᓂᐊᖅᑎᓪᓗᒋᑦ ᐊᔾᔨᐅᖏᑦᑐᒧᑦ ᐊᐅᓚᑦᓯᓂᕐᒧᑦ ᐱᔾᔪᑎᐅᓗᑎᒃ ᑕᐃᒪᐃᑦᓴᕆᐊᖃᖅᑎᑕᐅᓂᖓᓄᑦ ᐆᒪᔪᕐᓂᐊᖅᑎᒃᑯᖏᓐᓄᑦ ᑲᑎᒪᔨᖏᓐᓄᑦ. 
· ᐃᓱᒪᒋᔭᐅᓚᐅᖅᑐᖅ ᐲᖅᑎᑦᓯᓂᕐᒥᑦ ᑲᑎᓪᓗᒋᑦ ᐊᖑᓇᓱᒍᓐᓇᓂᕐᒥᑦ, ᐃᑉᐱᓐᓂᐊᒋᔭᐅᓚᐅᖅᑐᖅ ᑕᒪᒃᑮᓐᓄᑦ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᓐᓄᑦ ᐊᕙᑎᓕᕆᔨᒃᑯᓐᓄᓪᓗ ᓄᓇᕗᑦ ᐃᓗᐊᓂ ᓂᐅᕕᐊᑦᓴᖃᖃᑦᑕᓂᕐᒧᑦ ᑐᑦᑐᐃᑦ ᓂᕿᖏᓐᓂᑦ ᐱᑕᖃᖅᑎᑦᓯᒍᓐᓇᕆᐊᖓᓂᑦ ᐊᑦᑕᓇᖅᑐᒦᓐᓂᕐᓄᑦ ᓴᓪᓖᑦ ᑐᑦᑐᖏᑦ ᖃᑦᓯᐅᓂᖏᓐᓂᑦ ᒫᓐᓇᐅᔪᕐᓗ, ᑲᒪᒋᔭᖃᕐᓂᕐᒥᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᑖᒃᑯᐊ ᖃᑦᓯᐅᓂᖏᓐᓄᑦ ᑲᔪᓯᓂᖃᑦᓯᐊᖅᓯᒪᔪᖅ ᐊᐅᓚᑦᓯᓂᕐᒥᑦ ᐊᑦᑕᓇᖅᑐᒦᓐᓂᕐᓄᑦ ᐊᖑᓇᓱᓐᓂᐅᑉ. 
· ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᑐᑦᓯᕋᓚᐅᖅᑐᑦ ᑲᔪᓯᖏᓐᓇᖁᔨᓂᕐᒥᑦ ᐊᕐᕌᒍᑕᒫᑦ ᑲᑎᒪᖃᑦᑕᓂᕐᒥᑦ ᖃᐅᔨᓴᑲᓐᓂᖃᑦᑕᓂᕐᒧᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ. ᐊᒻᒪᓗᑦᑕᐅᖅ ᓴᓪᓖᑦ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᑐᑦᓯᕋᑦᓯᒪᒻᒥᔪᑦ ᖃᐅᔨᓴᖅᑕᐅᑲᓐᓂᖁᔨᓂᕐᒥᑦ ᖃᑦᓯᐅᓂᖏᓐᓂᑦ ᐊᕐᕌᒍᒻᒥᑦ 2017.
· ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᐊᖏᖃᑎᖃᓚᐅᖅᑐᑦ ᐱᓕᕆᖃᑎᖃᕈᒪᓂᕐᒥᑦ ᐊᓯᖏᓐᓂᑦ ᐱᖃᖃᑕᐅᔪᓂᑦ ᐅᖓᑖᓄᑦ ᐊᕐᕌᒎᓐᓄᑦ ᒪᕐᕉᓐᓄᑦ ᓯᕗᓂᖓᓂᑦ 2017 ᖃᑦᓯᐅᓂᖏᓐᓂᑦ ᖃᐅᔨᓴᕐᓂᕐᒧᑦ ᖃᐅᔨᓇᓱᐊᕐᓂᕐᒥᑦ ᐱᕙᓪᓕᐊᓂᖏᓐᓂᑦ ᑲᔪᓯᓂᖃᑦᓯᐊᕐᓂᖏᓐᓄᓪᓗ ᒪᓕᒐᓛᑦ ᐊᒻᒪᓗ/ᐅᕝᕙᓘᓐᓃᑦ ᐊᓯᖏᑎᒍᑦ ᐊᐅᓚᑦᓯᓂᕐᒧᑦ ᓄᓇᕗᑦ ᐃᓗᐊᓂᑦ ᓂᐅᕕᐊᑦᓴᖃᖃᑦᑕᓂᕐᒧᑦ ᑐᑦᑐᐃᑦ ᓂᕿᖏᓐᓂᑦ. 
ᐊᑐᓕᖁᔭᐅᔪᐃᑦ
· ᐅᓄᖅᓯᑎᑦᓯᓂᕐᒥᑦ ᓴᓪᓖᑦ ᑐᑦᑐᖏᓐᓂᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᓂᑦ ᐅᕗᖓ 1,600−ᒧ ᐊᕐᕌᒍᒻᒧᑦ 2015/2016 ᐊᖑᓇᓱᕐᓂᕐᒧᑦ ᓄᑖᓂᑦ ᐱᕕᖃᖅᑎᑦᓯᓂᕐᒥᑦ ᐊᖑᓇᓱᓐᓂᕐᒥᑦ.   
· ᑕᒪᓐᓇ ᑲᔪᓯᑎᑕᐅᔪᓐᓇᖅᑐᖅ ᐋᖅᑭᒋᐊᕆᓂᒃᑯᑦ ᐊᑯᓂᐅᖏᑦᑐᒧᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᓄᑦ ᑎᓕᓯᔾᔪᑎᒧᑦ ᑲᔪᓯᑎᑕᐅᓗᓂ ᒥᓂᔅᑕᒧᑦ ᐊᕙᑎᓕᕆᔨᒃᑯᓐᓄᑦ. 

